
የማዕከላዊ ኢትዮጵያ ክልላዊ መንግስት
ማዕከላዊ ነጋሪት ጋዜጣ
MAEKELAWI NEGARIT GAZETE

OF THE CENTRAL ETHIOPIA REGIONAL STATE 

                                           

አዋጅ ቁጥር 19/2016 ዓ.ም

የማእከላዊ ኢትዮጵያ ክልል ሸሪዓ ፍርድ ቤቶች አዋጅ ቁጥር 19/2016

      መግቢያ
በተሻሻለው የማእከላዊ ኢትዮጵያ ክልል መንግስት ህገ-መንግስት አንቀፅ 53 ንኡስ አንቀፅ 7 መሰረት የጋብቻ፣የግልና የቤተሰብ መብት ላይ የሚነሱ የህግ ጉዳዮችን አስመልክቶ በፈቃደኝነት ላይ በተመሰረተ ሁኔታ በባህላዊና በሐይማኖት ህጎች ለመዳኘት የሚቻል በመሆኑ፤

በክልሉ ህገ-መንግስት አንቀፅ 76 ንኡስ አንቀፅ 3 በስራ ላይ የነበሩና የመንግስት እውቅና የነበራቸው ሐይማኖታዊና ባህላዊ የፍርድ ተቋማት ሊደራጁ እንደሚችሉ የተደነገገ በመሆኑ፤

በክልላችን የሸሪዓ ፍርድ ቤቶች አቋም ብቃት ባለው ሁኔታ እንዲደራጁ ማድረግ አስፈላጊ ሆኖ በመገኘቱ፤

በማእከላዊ ኢትዮጵያ ክልል መንግስት ህገ-መንግስት አንቀፅ 55 ንኡስ አንቀፅ 3 መሰረት የሚከተለው ታውጇል፡፡
ክፍል አንድ

ጠቅላላ
1. አጭር ርእስ

ይህ አዋጅ “የማእከላዊ ኢትዮጵያ ክልል መንግስት የሸሪዓ ፍርድ ቤቶችን አቋም ለማጠናከር የወጣ አዋጅ ቁጥር 19/2016” ተብሎ ሊጠቀስ ይችላል፡፡
2. ትርጓሜ 

በዚህ አዋጅ ውስጥ፡-

1- “ቃዲ” ማለት በሸሪዓ ፍርድ ቤቶች ውስጥ በየትኛውም ደረጃ ተሹሞ የሚሰራ ዳኛ ነው፡፡

2- “ዋና ቃዲ” ማለት የክልሉ ጠቅላይ ሸሪዓ ፍርድ ቤት ፕሬዚዳንት ነው፡፡

3- “ተጠሪዎች” ማለት የዞን ወይም የልዩ ወረዳ ከፍተኛ ሸሪዓ ፍርድ ቤትና የወረዳ/ከተማ ሸሪዓ ፍርድ ቤት ሐላፊዎች ሆነው የየፍርድ ቤቶቻቸውን ስራ የሚመሩ ቃዲዎች ናቸው፡፡

4- “የክልል ሸሪዓ ፍርድ ቤቶች” ማለት የወረዳ ወይም የከተማ ሸሪዓ፣የልዩ ወረዳ ወይም የዞን ሸሪዓ እና የጠቅላይ ሸሪዓ ፍርድ ቤቶች ናቸው፡፡

5- “የፍትሐ ብሔር ሥነ-ስርዓት ህጎች” ማለት በ1957 የወጣውን የፍትሐ-ብሔር ሥነ-ስርዓት ህግና እርሱን ለማሻሻል በየጊዜው የወጡና ወደፊትም የሚወጡትን ይጨምራል፡፡

6- የክልል ዳኞች አስተዳደር ጉባኤ” ማለት በአዋጅ ቁጥር 2/2016 የተቋቋመው ጉባኤ ነው
7-ወቅፍ ማለት፡- አንድ ስጦታ፡አድራጊ ለተወሰነ አላማ ለተወሰነ የማህበረሰብ ክፍል ከንብረቱ በመለየት የሚሰጠው ስጦታ ሆኖ በስጦታ አድራጊውም ሆነ በወራሾቹ አንዲሁም በስጦታ ተቀባዮቹም ሆነ ለወቅፉም ንብረት ደህንነት ካልሆነ በስተቀር  የማይሸጥ  ፤ የማይለወጥ  የማይወረስ እንዲሁም ለሶስተኛ ወገን የማይሰጥ ስጦታ ነው ፡፡
3. የተፈፃሚነትወሰን

ይህ አዋጅ  በማእከላዊ ኢትዮጵያ ክልል በሚገኙ ዞኖች ፤ ልዩ ወረዳዎች ፤ ወረዳዎች  እናም  የከተማ አስተዳደር ላይ   ሸሪዓ ፍርድ ቤት በተቋቋመባቸው ቦታዎችና እንዲሁም በክልሉ ውስጥ በሸሪዓ ፍርድ ቤት ላይ ለመዳነት ፈቃደኛ በሆኑ ግለሰቦችና ተቋማት ላይ ተፈጻሚ ይሆናል፡፡
4. መቋቋም 
ተጠሪነታቸው ለክልሉ ዳኞች አስተዳደር ጉባኤ የሆኑ
ሀ) የወረዳ/የከተማ የሸሪዓ ፍርድ ቤት
ለ) የዞን/የልዩ ወረዳ የሸሪዓ ፍርድ ቤት
ሐ) የክልል ጠቅላይ ሸሪዓ ፍርድ ተቋቁሟል፡፡

ክፍል ሁለት

5. መሰረታዊ ድንጋጌ

1- የክልል ሸሪዓ ፍርድ ቤቶች ከዚህ በታች በተመለከቱት ጉዳዮች ላይ የወል የዳኝነት ስልጣን ይኖራቸዋል፡፡

ሀ) ማናቸውም የጋብቻ፣የፍች፣የቀለብ አወሳሰን፣አካለ መጠን ያልደረሱ ህፃናት ሞግዚትነትና በቤተሰብ ተዛምዶ ላይ የሚነሱ ጉዳዮችን አስመልክቶ ጥያቄ ያስከተለው ጋብቻ በእስልምና ሐይማኖት ስርዓት መሰረት የተፈፀመ የሆነ እንደሆነ ወይም ባለጉዳዮቹ በእስልምና ሐይማኖት ስርዓት ለመዳኘት ፈቅደው ከሆነ፤

ለ) የወቅፍ፣የስጦታ/ሒባ፣የውርስ እንዲሁም የኑዛዜ ጉዳዮችን በተመለከተ አውራሽ ወይም ስጦታ አድራጊ ወይም ተናዛዥ ሙስሊም የሆነ እንደሆነ ወይም ሟች በሞተበት ሰዓት ሙስሊም ሆኖ የሞተ እንደሆነ ወይም ባለጉዳዮቹ በእስልምና ሐይማኖት ስርዓት ለመዳኘት ፈቅደው ከሆነ፤

ሐ) ከፍ ብሎ ከ(ሀ) እስከ (ለ) በተገለፁት ጉዳዮች ላይ ክሶች ኪሳራ መወሰንን በተመለከተ፤

2- ከዚህ በላይ በተጠቀሱት ጉዳዮች ላይ የሁለት ፍርድ ቤቶች ስልጣን ያላቸው ተከራካሪዎች ጉዳያቸውን በእስልምና ሐይማኖት አማካይነት በሸሪዓ ፍርድ ቤት ለማሳየት ግልፅ በሆነ ሁኔታ በፍላጎታቸው መርጠው ከቀረቡ ብቻ ይሆናል፡፡

6. ፈቃደኝነትን ወይም ተቃውሞን ስለመወሰን 
1- ከተከራካሪ ወገኖች አንዱ በሸሪዓ ፍርድ ቤት ለመዳኘት አቤቱታ ሲያቀርብ ጉዳዩ የቀረበለት የሸሪዓ ፍርድ ቤት ሌላው ተከራካሪ ወገን በፍርድ ቤቱ ለመዳኘት ፈቃደኛ ከሆነ ፈቃደኛ መሆኑንና የክሱን መልስ፣ፈቃደኛ ካልሆነ ደግሞ ተቃውሞውን ይዞ እንዲቀርብ የጥሪ ደብዳቤ ይላክለታል፡፡
2- በዚህ አንቀፅ ንኡስ አንቀፅ 1 በተገለፀው መሰረት የፍርድ ቤቱ መጥሪያ በአግባቡ እንዲደርሰው የተደረገ ተከራካሪ ወገን ተቃውሞውን ወይም ፈቃደኝነቱን ለፍ/ቤቱ ሬጅስትራር ቀርቦ ካላረጋገጠ ተቃውሞ ለማቅረብ እንዳልፈለገ ተቆጥሮ ጉዳዩ በሌለበት ይታያል፡፡
3- በሸሪዓ ፍርድ ቤቶቹ ለመዳኘት በተከራካሪ ወገኖች መካከል ግልፅ በሆነ መንገድ ስምምነት በሌለ ጊዜ ጉዳዩ የቀረበለት የሸሪዓ ፍርድ ቤት ተከራካሪ ወገኖች ጉዳያቸውን በመደበኛው ፍርድ ቤት እንዲያስወስኑ ጉዳዩን ስልጣን ላለው የክልሉ መደበኛ ፍርድ ቤት ያስተላልፋል፡፡
4- በዚህ አንቀፅ ንኡስ አንቀፅ 3 የተመለከተው እንደተጠበቀ ሆኖ ተከራካሪ ወገኖች ጉዳያቸውን በፍርድ ቤት እንዲታይላቸው ያልተስማሙ ከሆነ ፍርድ ቤቱ ለዳኝነት የተከፈለ ወጪ ካለ ገንዘቡ እንዲመለስ በማዘዝ መዝገቡን ዘግቶ ተከራካሪዎችን ያሰናብታል፡፡

5- በተከራካሪ ወገኖች ፈቃድ ላይ ተመስርተው በሸሪዓ ፍርድ ቤት በመታየት ላይ የሚገኙ ጉዳዮችን በማናቸውም ምክንያት ወደ መደበኛው ፍርድ ቤት፤ወይም በመደበኛው ፍርድ ቤት በመታየት ላይ የሚገኙ ጉዳዮችን ወደ ሸሪዓ ፍርድ ቤት ተዘዋውረው እንዲታዩ ማድረግ አይቻልም፡፡

7. የሸሪዓ ፍርድ ቤቶች የሚሰሩባቸው ህጎች  
1- የክልል ሸሪዓ ፍርድ ቤቶች የስልጣን ክልላቸውን መሰረት አድርገው የቀረበላቸውን ጉዳዮች ሲመረምሩ የሸሪዓውን ህግ መሰረት አድርገው ይዳኛሉ፡፡

2- ፍርድ ቤቶቹ የያዟቸውን ጉዳዮች ስርዓት ባለው ሁኔታ ለመምራት እንዲያስችላቸው በሸሪዓው ህግ የተመለከቱት የሥነ-ስርዓት ድንጋጌዎች እንደተጠበቁ ሆነው በስራ ላይ ያሉት የፍትሐብሔር ሥነ-ስርዓት ህጎችን እና የወንጀል ሥነ-ስርዓት ህጎችን ተከትለው ይሰራሉ፡፡  

8. ፍርድ ቤትን ስለመድፈር

ማንም ሰው የፍርድ ስራ በሚከናወንበት ጊዜ በማንኛውም አይነት መንገድ የችሎት መድፈር ተግባር የፈፀመ ወይም ያለ በቂ ምክንያት የችሎቱን ትእዛዝ ያላከበረ እንደሆነ እስከ አንድ ወር በሚደርስ እስራት ወይም እስከ 5,000 (አምስት ሺ ብር) በሚደርስ የገንዘብ መቀጫ ይቀጣል፡፡

ክፍል ሦስት
የማእከላዊ ኢትዮጵያ ክልል ሸሪዓ ፍርድ ቤቶች የዳኝነት ስልጣን

9. የክልል ሸሪዓ ፍርድ ቤት የዳኝነት ስልጣን

የክልል ጠቅላይ ሸሪዓ ፍርድ ቤት በሚከተሉት ጉዳዮች ላይ የዳኝነት ስልጣን ይኖረዋል፡፡
1- የዞን ወይም የልዩ ወረዳ ከፍተኛ ሸሪዓ ፍርድ ቤት በመጀመሪያ ደረጃ የዳኝነት ስልጣኑ ውሳኔ በሰጠባቸው ጉዳዮች፤

2- የዞን ወይም የልዩ ወረዳ ከፍተኛ ሸሪዓ ፍርድ ቤት በይግባኝ ሰሚነት ስልጣኑ በሰጠው በማናቸውም ውሳኔ የሚቀርቡ ጉዳዮች፤
3- በዚህ አንቀፅ ንኡስ አንቀፅ 1 እና 2 የተመለከቱት አጠቃላይ ድንጋጌ እንደተጠበቀ ሆኖ፡-
ሀ) አንድ ጉዳይ ከአንድ ከፍተኛ ሸሪዓ ፍርድ ቤት ወደ ሌላ ከፍተኛ ሸሪዓ ፍርድ ቤት ተዛውሮ እንዲታይ ለሚቀርቡ ጥያቄዎች የማየት ስልጣን ይኖረዋል፡፡

ለ) የሸሪዓ ህግን አስመልክቶ በክልሉ ሸሪዓ ፍርድ ቤት ችሎቶች መካከል የህግ ትርጉምና ፍቺ የሚፈልጉ ጉዳዮችን የማየት ስልጣን ይኖረዋል፡፡

10. የዞን/የልዩ ወረዳ ከፍተኛ ሸሪዓ ፍርድ ቤት የዳኝነት ስልጣን
1- የዞን/የልዩ ወረዳ ከፍተኛ ሸሪዓ ፍርድ ቤት ግምታቸው ከብር 3,000,000 (ሦስት ሚሊየን) በላይ በሆኑ ጉዳዮች ላይ የመጀመሪያ ደረጃ ስልጣን ይኖረዋል፡፡
2- የዞን/የልዩ ወረዳ ከፍተኛ ሸሪዓ ፍርድ ቤት የመጀመሪያ ደረጃ ሸሪዓ ፍርድ ቤት የወሰነውን ውሳኔ በይግባኝ የማየት ስልጣን ይኖረዋል፡፡

3- አንድ ጉዳይ ከአንድ የወረዳ/ከተማ ሸሪዓ ፍርድ ቤት ወደ ሌላ የወረዳ/ከተማ ሸሪዓ ፍርድ ቤት ወይም ወደራሱ እንዲዛወር የሚቀርብን ጉዳይ ለማየት ስልጣን ይኖረዋል፡፡

11. የወረዳ/ ከተማ ሸሪዓ ፍርድ ቤት የዳኝነት ስልጣን

የወረዳ/የከተማ ሸሪዓ ፍርድ ቤት ግምታቸው እስከ 3,000,000 (ሦስት ሚሊየን ብር) የሚሆኑ ጉዳዮችን ወይም በገንዘብ ሊተመን በማይችሉ ጉዳዮች ላይ የመጀመሪያ ደረጃ የዳኝነት ስልጣን ይኖረዋል፡፡
ክፍል አራት

የማእከላዊ ኢትዮጵያ ክልል ሸሪዓ ፍርድ ቤቶች አደረጃጀትና የዳኝነት ስራ አካሄድ

12.  የክልል ጠቅላይ ሸሪዓ ፍርድ ቤት ዳኞችና ሌሎች ሰራተኞች

1- የክልሉ ጠቅላይ ሸሪዓ ፍርድ ቤት አንድ ዋና ቃዲና አንድ ምክትል ዋና ቃዲ እንዲሁም ለስራው አስፈላጊ የሆኑ ቃዲዎችና ሬጅስትራሮች ይኖሩታል፡፡
2- የክልሉ ጠቅላይ ሸሪዓ ፍርድ ቤት ለስራው አስፈላጊ የሆኑ ሰራተኞች ይኖሩታል፡፡
13.  የዞን/የልዩ ወረዳ ከፍተኛ ሸሪዓ ፍርድ ቤትና የወረዳ/ከተማ ሸሪዓ ፍርድ ቤቶች

1- የዞን/የልዩ ወረዳ ከፍተኛ ሸሪዓ ፍርድ ቤትና የወረዳ/ከተማ ሸሪዓ ፍርድ ቤቶች ለየፍርድ ቤቶቹ ተጠሪ የሚሆኑ ሹሞችና ለስራው አስፈላጊ የሆኑ ቃዲዎችና ሬጅስትራሮች ይኖሩታል፡፡
2- ፍ/ቤቶቹ ለስራው አስፈላጊ የሆኑ ሰራተኞች ይኖሯቸዋል፡፡

14. የክልል ሸሪዓ ፍርድ ቤቱ ችሎትና የማስቻያ ስፍራ 
1- የወረዳ ሸሪዓ ፍርድ ቤት ችሎቶች በአንድ ቃዲ ያስችላሉ፡፡ 
2- የዞን/ልዩ ወረዳ ከፍተኛ ሸሪዓ ፍርድ ቤትና በክልሉ ጠቅላይ ሸሪዓ ፍርድ ቤት ችሎቶች ለእያንዳንዳቸው አንድ ሰብሳቢና ሁለት ቃዲዎች ተሰይመው ያስችላሉ፡፡
3- የክልሉ ጠቅላይ ሸሪዓ ፍርድ ቤት እንደ ሁኔታው የችሎት ማስቻያ ቦታዎች ይኖሩታል ፤
4- የዞን/ልዩ ወረዳ ከፍተኛ ሸሪዓ ፍርድ ቤቶችና የወረዳ/ከተማ ሸሪዓ ፍርድ ቤቶች የማስቻያ ቦታ በዞን፣ልዩ ወረዳ፣ወረዳ፣ከተማ ዋና ከተማ ሆኖ እንደ አስፈላጊነቱ ሌሎች የችሎት ማስቻያ ቦታዎች ይኖሩታል፡፡
15. የክልሉ ሸሪዓ ፍርድ ቤቶች የስራ ቋንቋ

1- የክልሉ ሸሪዓ ፍርድ ቤቶች የስራ ቋንቋ አማርኛ ይሆናል፡፡

2- አማርኛ ቋንቋ ለማይችል ባለጉዳይ ፍርድ ቤቱ አስተርጓሚ ይመድብለታል፡፡
16. በግልፅ ችሎት ስለማስቻል

1- የክልሉ ሸሪዓ ፍርድ ቤቶች ለህዝብ ግልፅ በሆነ ሁኔታ ያስችላሉ፡፡

2- በዚህ አንቀፅ ንኡስ አንቀፅ 1 የተመለከተው ቢኖርም ለዳኝነት አሰራር አግባብነት ያላቸው የፍትሐብሔር ሥነ-ስርዓት ህጎች ተፈፃሚ ይሆናሉ፡፡

17.  ቃዲዎች ከችሎት ስለሚነሱበት ሁኔታ
1- አንድ ቃዲ ከዚህ በታች ከተገለፁ ጉዳዮች በአንዱ ከችሎት ይነሳል፡፡

ሀ) ከተከራካሪ ወገኖች ውስጥ ከአንዱ ጋር ወይም ከጠበቃው ጋር የስጋ ዝምድና ወይም የጋብቻ ዝምድና ካለው፤

ለ) ከተከራካሪ ወገኖች ውስጥ ለአንደኛው ወገን አሳዳጊ፣ነገረ-ፈጅ ወይም ጠበቃ በሆነበት ጉዳይ ላይ የተነሳ ክርክር ካለ፤

ሐ) ክርክር በተነሳበት ጉዳይ ቀደም ሲል በዳኝነት ወይም በእርቅ ያየው ከሆነ፤

መ) ከተከራካሪዎች ውስጥ ከአንዱ ወገን ወይም ከጠበቃው ጋር በፍርድ ቤት ክርክር እየታየ ያለ ጉዳይ ካለው፤

ሠ) ከዚህ በላይ ከሀ - መ ከተገለፁት ጉዳዮች ውጪ ትክክለኛ ፍትህ አያሰጥም የሚያሰኝ ልዩ ምክንያት ደርሶ ከሆነ፤

2- የሸሪዓ ፍርድ ቤት ቃዲ ከችሎቱ እንዲነሳ ከተከራካሪ ወገኖች አንዱ ለፍርድ ቤቱ ማመልከቻ ማቅረብ ይችላል፡፡ 
3- በዚህ አንቀፅ ንኡስ አንቀፅ 1 ቃዲው በችሎት ላይ መቀመጥ እንደሌለበት እንዳወቀ ምክንያቱን በመዝገብ ላይ በመግለፅ ከችሎት ተነስቶ ጉዳዩ በሌላ ቃዲ እንዲታይ አስፈላጊ የሆነውን መፈፀም አለበት፡፡

18. ቃዲው ከችሎት ላይ እንዲነሳ አቤቱታ ማቅረብ

1- ከተከራካሪዎች ውስጥ አንደኛው ወገን በአንቀፅ 16 ስር በተገለፁት ምክንያቶች አንድ ቃዲ ከችሎት ላይ መነሳት እንዳለበት ከታየው ቃዲው እንዲነሳ ለፍርድ ቤቱ አቤቱታ ማቅረብ ይችላል፡፡ 

2- አቤቱታው የሚቀርበው ክርክሩ ሳይጀመር ቀደም ብሎ ወይም አቤቱታውን ለማቅረብ ምክንያት መኖሩን አመልካች እንዳወቀ ወዲያውኑ መሆን አለበት፡፡

3- አንድ ቃዲ ችሎቱን የሚመራው ብቻውን ከሆነ ከችሎቱ እንዲነሳ የቀረበለትን አቤቱታ አይቶ ጥያቄውን የሚቀበል ከሆነ ከችሎት ይነሳል፡፡ጥያቄውን የማይቀበል ከሆነ ግን የማይቀበልበትን ምክንያት በመዝገቡ ላይ በመግለፅ አቤቱታውን በዚያው ፍርድ ቤት በሚገኝ በሌላ ችሎት ወይም ሌላ ችሎት የሌለ ከሆነ ይግባኙን ለሚሰማው ፍርድ ቤት ጉዳዩ እንዲታይ ማስተላለፍ አለበት፡፡

4- ከችሎት እንዲነሳ በቃዲው ላይ አቤቱታ የቀረበው ከሌሎች ቃዲዎች ጋር ችሎቱን እያካሄደ ከሆነ አቤቱታው የቀረበበት ቃዲ በሌለበት ሌላ ቃዲ/ቃዲዎች ውሳኔ የሚሰጡበት ይሆናል፡፡ 
5- በዚህ አንቀፅ ንኡስ አንቀፅ 3 እና 4 የሚሰጠው ውሳኔ የመጨረሻና ይግባኝ የማይቀርብበት ይሆናል፡፡

6- ማንኛውም የሚሰጥ ውሳኔ በአስቸኳይ በስራ ላይ መዋል አለበት፡፡
19. በቂ ምክንያት ሳይኖር አቤቱታ ማቅረብ ቅጣት ስለማስከተሉ

አመልካች ቃዲው ከችሎት ላይ እንዲነሳ አቤቱታ ያቀረበው በቂ ምክንያት ሳይኖረው ከሆነ ፍርድ ቤቱ አቤቱታውን ውድቅ አድርጎ ቅጣት እስከ 3,000 (ሦስት ሺ ብር) በአመልካች ላይ ሊወስን ይችላል፡፡  

20. ቃዲ ሆኖ ለመመረጥ የሚያበቁ ሁኔታዎች

የሚከተሉትን ሁኔታዎች የሚያሟላ ማንኛውም የማእከላዊ ኢትዮጵያ ክልል ነዋሪ ሁሉ የሸሪዓ ፍርድ ቤት ቃዲ ሆኖ ሊሾም ይችላል፡፡

1. በእስልምና ትምህርት ተቋማት በሸሪዓ ህግ የሰለጠነ ወይም በሐገር ውስጥ ከሚታወቁ የሸሪዓ ህግ ሊቃውንት ዘንድ ስለመማሩ የድጋፍ ምስክር ወረቀት ማቅረብ የሚችል እና በሸሪዓ ህግ በቂ የሆነ እውቀትና ልምድ ያካበተ፤

2. በታታሪነቱና በስነ-ምግባሩ መልካም ስም ያተረፈ፤
3. ቃዲ ሆኖ ለመስራት ፈቃደኛ የሆነ፤

4. እድሜው ከ25 አመት በላይ የሆነ፤

5. በወንጅል ተከሶ በፍርድ ቤት ያልተቀጣ፤

6. የአእምሮ በሽታ የሌለበት እና

7. የክልሉን የስራ ቋንቋ የሚያውቅ፡፡

21. የዋና ቃዲ እና የምክትል ዋና ቃዲ  አሿሿም
1 የክልሉ ጠቅላይ ሸሪዓ ፍርድ ቤት ዋና ቃዲን እና ምክትል ዋና ቃዲ የክልል ጠቅላይ ፍርድ ቤት ፕሬዚዳንት ከክልል  እስልምና ጉዳዮች ከፍተኛ ምክር ቤት ጋር በመመካከር  ለክልሉ ዳኞች አስተዳደር ጉባኤ  አቅርቦ ያሾማል ፤

2 የክልሉ ዳኞች አስተዳደር ጉባኤ  የክልሉ ጠቅላይ ሸሪዓ ፍርድ ቤት ዋና ቃዲን እና ምክትል ዋና ቃዲ ን  ለሹመት በሚመርጥበት ጊዜ እጩዎቹ፡-

    ሀ) በሸሪዓው ዳኝነት ሥራ የዳበረ ልምድ እና የላቀ የዳኝነት ሙያ ብቃት ያላቸው መሆኑን፣

    ለ) ከፍተኛ የሸሪያ  የሕግ እውቀት የስራ ታታሪነት  እና መልካም የዳኝነት ሥነ-ምግባር ያላቸው መሆኑን፣ እናበወንጅል ተከሶ በፍርድ ቤት ያልተቀጣ፤
22. የቃዲዎች አሿሿም
1- የክልሉ ጠቅላይ ሸሪዓ ፍርድ ቤት ዋና ቃዲ ለክልሉ ዳኞች አስተዳደር ጉባኤ ጥያቄ ሲያቀርብና ሲፈቀድለት የቃዲዎችን ምልመላ ያካሂዳል፡፡

2- ዋና ቃዲው የቃዲዎች ምልመላ ሲያካሂድ በየደረጃው ከሚገኙ የእስልምና ጉዳይ ምክር ቤት ጋር በመመካከር የክልሉ እስልምና ጉዳይ ከፍተኛ ምክር ቤትን ይሁንታ በማግኘት ምልመላውን ያካሂዳል፡፡

3- ዋና ቃዲው የእጩ ቃዲዎችን አጭር የህይወት ታሪክ አዘጋጅቶ ለክልሉ ዳኞች አስተዳደር ጉባኤ ያቀርባል፡፡

4- በየትኛውም ደረጃ የሚመደቡ ቃዲዎች ሹመት በክልሉ ጠቅላይ ፍርድ ቤት አቅራቢነት በክልሉ ዳኞች አስተዳደር ጉባኤ ይፀድቃል፡፡

5- ዋናው ቃዲና የከፍተኛ ሸሪዓ ፍርድ ቤት ተጠሪ አንዳቸው በሸሪዓ ፍርድ ቤቶች ጉዳይ ወይም የቃዲዎች ጉዳይ ሲታይ በዳኞች አስተዳደር ጉባኤ ስብሰባ ላይ በአባልነት ይካፈላሉ፡፡
23. የዳኝነት ነፃነት

1- ቃዲዎች ስራቸውን በነፃነት ያካሂዳሉ፤በህግ እንጂ በሌላ አይመሩም፡፡

2- በአንቀፅ 22 ላይ እንደተደነገገው እንጂ ስራቸውን እንዲለቁ አይደረጉም፡፡  
24.ቃዲዎች ከስራ ላይ የሚሰናበቱበት ሁኔታ

ማንኛውም ቃዲ ከስራ የሚሰናበተው ከዚህ በታች በተገለፁት ምክንያቶች ነው፡፡ 
1- ስራውን ለመልቀቅ ሲፈልግ ከሁለት ወር በፊት የፅሁፍ ማስጠንቀቂያ በመስጠት፤

2- እድሜው 65 አመት ሞልቶ በጡረታ ሲገለል፤

3- በህመም ምክንያት ስራውን እንደሚሆን ማስተናገድ አይችልም ተብሎ ሲወሰን፡፡
25. ስለ ዲሲፕሊን አወሳሰን

1- የክልሉ ዳኞች አስተዳደር ጉባኤ አዋጅና የክልሉ ዳኞች መተዳደሪያ ደንብ የክልል ሸሪዓ ፍርድ ቤቶች ቃዲዎችን ለሚመለከቱ የዲሲፕሊን ጉዳዮች አወሳሰን ተፈፃሚነት ይኖራቸዋል፡፡

2- የክልሉ ዳኞች አስተዳደር ጉባኤ ለማቋቋም በወጣው አዋጅ ስለ ሥነ-ስርዓት ውሳኔና ደመወዝ፣እድገትና የቃዲዎች ዝውውር አስመልክቶ ተፈፃሚነት ይኖረዋል፡፡
26 .እግድ ስለሚሰጥበት ሁኔታ

1- አንድ ቃዲ በስራ ላይ መቆየቱ የዳኝነትን ስርዓት የሚያፋልስ ሆኖ ሲገኝ የክልሉ ዳኞች አስተዳደር ጉባኤ ሰብሳቢ በማናቸውም ደረጃ የሚገኝን ቃዲ ከስራ ላይ ማገድ ይችላል፡፡ 

2- የጉባኤው ሰብሳቢ እግድ ከተሰጠበት ቀን ጀምሮ በአንድ ወር ውስጥ ጉዳዩን ለጉባኤው ማቅረብ አለበት፡፡

27 በጀት

የክልሉ ሸሪዓ ፍርድ ቤቶች በጀት ከሚከተሉት ምንጮች የሚገኝ ይሆናል፡፡

ሀ)ከክልሉ መንግስት በሚሰጥ የበጀት ድጎማ ፤

ለ) ከሌሎች ምንጮች ከሚገኝ ድጋፍ ሲሆን ዝርዝሩ በደንብ ይወሰናል፡፡
ክፍል አምስት

ዋና ቃዲ፣ምክትል ዋና ቃዲና ተጠሪዎች

28  የዋናው ቃዲ ስልጣንና ተግባር

1- ዋናው ቃዲ የክልሉን ሸሪዓ ፍርድ ቤቶች በበላይነት ያስተዳድራል፤

2- የዚህ አንቀፅ ንኡስ አንቀፅ አንድ አጠቃላይ አነጋገር እንደተጠበቀ ሆኖ ዋናው ቃዲ፡-

ሀ) በየደረጃው የሚደራጁ ሸሪዓ ፍርድ ቤቶችን መዋቅር አዘጋጅቶ ለክልሉ ጠቅላይ ፍርድ ቤት ያቀርባል፤ሲፈቀድለትም በስራ ላይ ያውላል፡፡

ለ) በክልሉ ዳኞች አስተዳደር ጉባኤ የሚሾሙትን ቃዲዎች በክልሉ ሸሪዓ ፍርድ ቤቶች ውስጥ በመደልደል ያሰራል፡፡

ሐ) የክልሉን ጠቅላይ ፍርድ ቤት ለስራው አስፈላጊ የሆኑ ሰራተኞች እንዲቀጠሩለት ይጠይቃል፤ሲፈቀድለትም ሰራተኞችን ይቀጥራል፡፡በየስራው ደልድሎ ያሰራል፡፡

3- የክልሉ ሸሪዓ ፍርድ ቤቶች ስላከናወኗቸው ስራዎች በየስድስት ወሩ ለክልሉ ጠቅላይ ፍርድ ቤት ሪፖርት ያቀርባል፡፡
4- የፍርድ ቤቶቹን እቅድና በጀት አዘጋጅቶ ለክልሉ ምክር ቤት ያቀርባል፤ሲፈቀድለትም ስራ ላይ ያውላል፡፡

5- መስሪያ ቤቱን በመወከል አስፈላጊ ቦታዎች ላይ ይገኛል፤መግለጫዎችን ይሰጣል፡፡

6- በራሱ አነሳሽነት ወይም በችሎቶች አሳሳቢነት ወይም በባለጉዳዮች ጠያቂነት በክልሉ ጠቅላይ ሸሪዓ ፍርድ ቤት ችሎቶች መካከል መሰረታዊ የሆኑ የትርጉም ልዩነት ያለባቸው የሸሪዓውን ህግ የሚመለከቱ ጉዳዮች ሲነሱ ጉዳዩን ከአምስት ያላነሱ ቃዲዎች ተሰይመው እንዲያዩት ማድረግ ይችላል፡፡ 
29 የምክትል ዋና ቃዲው ስልጣንና ተግባር

1- በዋናው ቃዲ የሚመሩለትን ጉዳዮች ያከናውናል፡፡

2- ዋናው ቃዲ በማይኖርበት ጊዜ ዋናውን ቃዲ ተክቶ ይሰራል፡፡

30 የተጠሪዎች ስልጣንና ተግባር

የዞን/የልዩ ወረዳ ከፍተኛና የወረዳ/ከተማ ሸሪዓ ፍርድ ቤት ተጠሪዎች፡-
1- ፍርድ ቤቶቻቸውን ይወክላሉ፤

2- ዋናው ቃዲ በሚሰጠው መመሪያ መሰረት የፍርድ ቤቱን ስራ ይመራሉ፤ሰራተኞችን ያስተዳድራሉ፡፡
3- ስለተከናወኑ ስራዎች ለዋናው ቃዲ በእስታትስቲክስ የተደገፈ መግለጫና እንደ አስፈላጊነቱ በየጊዜው ሪፖርት ያቀርባሉ፡፡ስለስራዎቻቸው እንደ አስፈላጊነቱ ከዋናው ቃዲ ጋር በመመካከር ያከናውናሉ፡፡

4- ሌሎች በህግ የሚሰጧቸውን ተግባራት ያከናውሉ፡፡
ክፍል ስድስት

ልዩ ልዩ ድንጋጌዎች

31  የክልሉ ሸሪዓ ፍርድ ቤቶች ውሳዎኔችና ትእዛዞች
1- በማንኛውም ደረጃ የሚገኙ የክልሉ ሸሪዓ ፍርድ ቤቶች በስልጣን ክልላቸው በሚሸፈኑ ጉዳዮች ላይ የሚሰጧቸውን ውሳኔዎችና ትእዛዞች አስፈፃሚ ክፍሎች እንዲፈፅሙ ለማዘዝ ይችላሉ፡፡

2- የሸሪዓ ፍርድ ቤቱ ትእዛዝ የደረሳቸው አስፈፃሚ አካላትም ሆኑ ግለሰቦች በትእዛዙ መሰረት የመፈፀምም ሆነ የማስፈፀም ግዴታ አለባቸው፡፡ 
32  የመሸጋገሪያ ድንጋጌ

ይህ አዋጅ ከመውጣቱ በፊት የተጀመሩ ጉዳዮች ሲሰራበት በነበረው ህግ ፍፃሜ ያገኛሉ፡፡   
33 የተሻሩና ተፈፃሚነት የማይኖራቸው ህጎች

ይህንን አዋጅ የሚቃረን ወይም በዚህ አዋጅ የተሸፈኑ ጉዳዮችን የሚመለከት ማንኛውም ህግ ተፈፃሚነት አይኖረውም፡፡

34.ደንብ እና መመሪያ የማውጣት ሥልጣን

1) የክልሉ የሕዝብ ተወካዮች ምክር ቤት ይህን አዋጅ ለማስፈጸም የሚረዳ ደንብ ሊያወጣ ይችላል፤

2) የክልሉ ጠቅላይ ሸሪዓ ፍርድ ቤት  ይህን አዋጅ ወይም አዋጁን ተከትሎ የሚወጣን ደንብ ለማስፈጸም የሚያስችል መመሪያ ሊያወጣ ይችላል፡፡

35 . አዋጁ የሚፀናበት ጊዜ

ይህ አዋጅ ከዛሬ ሐምሌ 19/2016 ዓ.ም ጀምሮ የፀና ይሆናል፡፡

ወልቂጤ ሐምሌ 19/ ቀን 2016 ዓ.ም
እንደሻው ጣሰው

የማእከላዊ ኢትዮጵያ ክልል
ርእሰ መስተዳድር

በማዕለላዊ  ኢትዮጵያ ክልላዊ መንግስት ምክር ቤት 


 ጠባቂነት የወጣ 





ወልቂጤ   2ኛ ዓመት ቁጥር 


�������19qN 2¹*፲6 ›.M








 Woliqite 2nd Year No  19     /2024 











8

